
Cwestiynau

Cwestiwn 1 – A ddylai’r gofyniad presennol, sef y rheidrwydd i ymgymryd â chyfnod sefydlu sy’n para tri thymor/380 sesiwn er mwyn cwblhau’r sefydlu’n llwyddiannus, gael ei godi er mwyn cynnig hyblygrwydd a galluogi athrawon newydd gymhwyso (ANG) sy’n dangos arfer effeithiol ac sy’n bodloni’r safonau mewn cyfnod byrrach i gwblhau sefydlu? 

	Cytuno 
	
	Anghytuno 
	☐ 
	Ddim yn cytuno nac yn anghytuno 
	☐ 



Sylwadau ategol 

	Mae’r Cyngor yn cefnogi’r argymhelliad i ddileu’r gofyniad i ANG gwblhau tri thymor ysgol/380 o sesiynau i gwblhau sefydlu’n llwyddiannus, a rhoi hyblygrwydd yn hynny o beth. Hefyd, mae’r Cyngor yn cefnogi’r rheidrwydd bod yr holl benderfyniadau ynghylch cwblhau sefydlu’n llwyddiannus yn cael eu seilio ar dystiolaeth gan yr ANG (a’i fentor(iaid)) o arfer effeithiol a bodloni’r safonau.

Ar ôl bod yn gyfrifol, yn genedlaethol, am nifer o dasgau gweinyddol yn ymwneud â sefydlu ar ran Llywodraeth Cymru ers 2006, mae Cyngor y Gweithlu Addysg (CGA) yn ymwybodol bod pwerau o’r fath wedi bodoli cyn 2012 ac, os bydd angen, gall ddarparu data am lefel defnyddio’r pwerau hyn. Cyflwynwyd y gofyniad bod ANG yn cwblhau cyfnod o dri thymor ysgol/380 sesiwn er mwyn cwblhau’r cyfnod sefydlu fel modd o gadw rheolaeth ar gymhwyso’r pwerau disgresiynol yn annheg ac yn anghyson cyn 2012. Yn hynny o beth, byddai’r Cyngor yn gwahodd Llywodraeth Cymru i ystyried dulliau i sicrhau, os yw cyfnod sefydlu’n cael ei gwblhau mewn cyfnod byrrach na’r tri thymor ysgol disgwyliedig, ei bod hi’n deg ac yn briodol gwneud hynny. Gallai dulliau o’r fath gynnwys adolygiad gan y Gwiriwr Allanol o’r penderfyniadau hyn fel rhan o broses sicrhau ansawdd a/neu fod y Corff Priodol yn adolygu’r penderfyniadau hyn yn ystod cymedroli cenedlaethol (mae’r ymgynghoriad hwn yn ymgynghori ar y ddwy rôl hyn).

Mae cofrestru gyda CGA yn y categori athro ysgol yn ofyniad cyfreithiol er mwyn gweithio fel athro ysgol yng Nghymru a dechrau/ymgymryd â sefydlu. Mae gan y Cyngor dystiolaeth fod Cyrff Priodol wedi defnyddio’r pwerau disgresiynol a oedd ar waith cyn 2012 i fyrhau cyfnod sefydlu mewn amgylchiadau naill ai lle nad oedd yr ANG wedi cofrestru ar ddechrau ei gyflogaeth/sefydlu neu pan oedd cofrestriad yr ANG wedi dod i ben hanner ffordd drwy’r cyfnod sefydlu, gan olygu na allai’r cyfnodau hyn o gyflogaeth gyfrif tuag at ei sefydlu. Ni fyddai’r Cyngor yn cefnogi rhoi hyblygrwydd na disgresiwn i osgoi’r gofyniad cyfreithiol i gofrestru a byddai’n gofyn i Lywodraeth Cymru ystyried y mater hwn.  

Diben y rhaglen sefydlu statudol yw sicrhau nid yn unig fod y rheiny sy’n newydd i’r proffesiwn yn cyrraedd y safon ofynnol ond hefyd sicrhau eu bod yn cael rhaglen gymorth fel newydd-ddyfodiaid, felly, byddai’r Cyngor yn gofyn i Lywodraeth Cymru ddatblygu a chyhoeddi canllawiau a negeseuon clir ar y pwnc hwn i ANGau a’r rheiny sy’n rhoi disgresiwn neu hyblygrwydd.





Cwestiwn 2 – A ddylid cyflwyno lleiafswm hyd cyfnod sefydlu o un tymor (neu gyfnod cyfatebol) er mwyn caniatáu i ANGau sy’n dangos eu bod yn ymarfer yn effeithiol ac yn cyrraedd y safonau proffesiynol i gwblhau’r sefydlu yn llwyddiannus? (Ni fyddai disgwyl i’r un ANG gwblhau’r sefydlu o fewn y lleiafswm.) 

	Cytuno 
	☐
	Anghytuno
	
	Ddim yn cytuno nac yn anghytuno
	☐ 



Sylwadau ategol

	Nid yw’r Cyngor yn cefnogi’r argymhelliad i gyflwyno lleiafswm hyd cyfnod sefydlu o un tymor neu gyfwerth.

I ymateb i bandemig y Coronafeirws, cyflwynodd Llywodraeth Cymru reoliadau sefydlu dros dro ar gyfer y cyfnod rhwng 15 Gorffennaf 2020 a 31 Awst 2021, a ganiataodd i ANGau gwblhau’u cyfnod sefydlu mewn llai na 380 sesiwn.

Yn ystod y cyfnod hwn, cwblhaodd 1,789 ANG eu cyfnod sefydlu’n llwyddiannus yng Nghymru. O’r nifer hwn, cwblhaodd 586 ohonynt eu cyfnod sefydlu mewn llai na 380 sesiwn (mae hyn yn cynnwys unrhyw gyfnodau o absenoldeb a gofnododd yr ANG yn ystod y cyfnod sefydlu). O’r rhai a gwblhaodd eu sefydlu mewn llai na 380 sesiwn, cwblhaodd 2.89% ohonynt mewn 150 sesiwn neu lai, 14.16% ohonynt mewn rhwng 151 a 250 o sesiynau ac 83.45% ohonynt mewn rhwng 251 a 379 o sesiynau.

Oherwydd bod cyn lleied o ANGau wedi cwblhau’u sefydlu mewn llai na 150 o sesiynau, hyd yn oed yn ystod yr amgylchiadau eithriadol hyn a’r disgwyl na fyddai’r un ANG yn cwblhau yn y cyfnod lleiaf, mae’r Cyngor o’r farn nad oes angen y lefel hon o hyblygrwydd ac nad yw'n ychwanegu unrhyw werth at y rhaglen sefydlu yng Nghymru.

Yn wir, byddai’r Cyngor hefyd yn gwahodd Llywodraeth Cymru i ystyried canlyniadau anfwriadol posibl y cynnig hwn, sef pwysau ychwanegol ar ANGau i gwblhau’u sefydlu erbyn lleiafswm hyd y cyfnod, bod y lleiafswm yn dod yn darged i ANGau a phobl sy’n gwneud penderfyniadau, ac nad yw'r ANG yn cael profiad teg o ran y rhaglen gymorth. I ychwanegu at y pwynt olaf hwn, gallai gostyngiad mor sylweddol yn hyd y cyfnod sefydlu niweidio ansawdd addysgu a dysgu ac, felly, cael effaith uniongyrchol ar enw da’r proffesiwn. Gallai arwain hefyd at broblemau gallu yn nes ymlaen i gyflogwyr ac i’r Cyngor yn ei rôl reoleiddiol.   





Cwestiwn 3 – O Fedi 2023 ymlaen, a ddylai fod angen i bob ANG gwblhau cyfnod parhaus o waith mewn un ysgol am o leiaf un tymor/dau hanner tymor dilynol (neu gyfnod cyfatebol i weithwyr rhan-amser) ar ryw adeg yn ystod eu cyfnod sefydlu? 

	Cytuno 
	☐
	Anghytuno
	 
	Ddim yn cytuno nac yn anghytuno
	☐ 



Sylwadau ategol 

	Cyn 2012, er mwyn i gyfnod o waith gyfrif tuag at sefydlu, roedd yn ofynnol i ANGau gwblhau tymor, neu ddau hanner tymor yn olynol, mewn ysgol. Ar y pryd, yr adborth gan y rheiny a oedd yn ymwneud â’r rhaglen sefydlu, gan gynnwys cydlynwyr sefydlu/cyrff priodol, penaethiaid, mentoriaid sefydlu ac ANGau, oedd bod llawer o ANGau yn ei chael hi’n anodd sicrhau cyflogaeth am y cyfnod hwn ac, felly, cwblhau’u sefydlu. I ymateb i hynny, diwygiodd Llywodraeth Cymru’r rheoliadau sefydlu er mwyn galluogi ANGau o fis Medi 2012 ymlaen i gyfrif sesiynau cyflenwi byrdymor tuag at eu cyfnod sefydlu.

Mae data CGA yn cadarnhau bod mwyafrif yr ANGau sy’n ymgymryd â sefydlu yn cael eu cyflogi yn yr un ysgol am gyfnod parhaus ar gyfer rhan o’u cyfnod sefydlu, neu’r cyfan ohono (ac, o ganlyniad, dylent fod yn cael cymorth sefydlu gan yr ysgol). 

Felly, cymerir yn ganiataol y byddai’r newid hwn a awgrymir yn cael ei dargedu tuag at y rhai a fyddai, o dan y rheoliadau presennol, yn cwblhau’u cyfnod sefydlu cyfan trwy waith cyflenwi o ddydd i ddydd. Mae’r Cyngor yn cydnabod y problemau y mae’r ANGau hyn yn eu hwynebu, oherwydd gall fod yn anodd iddynt ennill y profiadau proffesiynol y mae eu hangen i gyrraedd y safonau. Fodd bynnag, byddai cyflwyno’r newid hwn yn rhwystr pellach i’r grŵp hwn rhag cwblhau’u cyfnod sefydlu.

Yn hytrach, byddai’r Cyngor yn gwahodd Llywodraeth Cymru i ystyried effaith, canfyddiadau a gwersi a ddysgwyd o ddau gynllun diweddar a gyflwynwyd gan Lywodraeth Cymru.

Y cynllun cyntaf a’r mwyaf diweddar yw cynllun lleoliadau sefydlu, a allai fod o fudd i’r grŵp penodol hwn o ANGau, gan gynnig mynediad at rôl tymor hwy trwy gynllun lleoliad gwarantedig. Bydd Llywodraeth Cymru’n ymwybodol bod y Cyngor wedi dadlau o blaid cynllun lleoliad gwarantedig ar gyfer sefydlu ers tro, ar ôl gweld y model hwn ar waith yn yr Alban gan y General Teaching Council for Scotland (GTCS), ond mae’n awgrymu dull mwy targedig, gan gefnogi’n benodol yr unigolion hynny a fyddai’n gwneud gwaith cyflenwi tymor byr fel arall.

Yr ail yw’r modelau amrywiol a oedd ar waith o dan y clwstwr sefydlu peilot a gynhaliwyd rhwng 2018 a 2020 ac a aeth ati’n llwyddiannus i gefnogi ANG mewn rolau cyflenwi tymor byr i ymgymryd â sefydlu statudol.

Mae’r Cyngor yn cydnabod goblygiadau cynlluniau o’r fath o ran cyllid, ynghyd â’r angen i ddatblygu prosesau clir a thryloyw i sicrhau cyfle teg i bob cyflogwr ac ANG, beth bynnag yw eu lleoliad daearyddol, eu cyfnod a’u dewis iaith. 

Hefyd, byddai’r Cyngor yn gofyn i Lywodraeth Cymru ystyried effaith y newid hwn yn benodol ar weithwyr rhan-amser, benywaidd yn bennaf, y byddai angen iddynt sicrhau cyfnod o waith sy’n cyfateb i un tymor (neu ddau dymor cyflogaeth i athro rhan-amser â chontract 0.5).





Cwestiwn 4 – A ddylid barnu canlyniad sefydlu yn bennaf ar allu ANG i ddangos ei fod yn gallu ymarfer yn effeithiol ac enghreifftio’r safonau proffesiynol? (O dan y trefniant hwn, ni fyddai’r gofyniad am gwblhau a chofnodi sesiynau cyflogaeth unigol yn angenrheidiol mwyach i athrawon cyflenwi byrdymor.) 

	Cytuno
	☐
	Anghytuno
	☐
	Ddim yn cytuno nac yn anghytuno 
	 



Sylwadau ategol 

	Mae’r Cyngor yn cefnogi’r safiad y dylid barnu canlyniad sefydlu yn bennaf ar allu’r ANG i ddangos ei fod yn gallu ymarfer yn effeithiol ac enghreifftio’r safonau proffesiynol, fodd bynnag, mae’n nodi hefyd fod cysylltiad annatod rhwng y gallu i wneud hyn a phrofiad (amser) yn yr ystafell ddosbarth, yn ymgymryd â gwaith athro cymwysedig. Pwysleisir hyn ymhellach drwy gydol y ddogfen ymgynghori hon lle mae llawer o’r cynigion yn gysylltiedig â chyfnod amser, er bod y pwyslais yn briodol ar ymarfer yn effeithiol ac enghreifftio’r safonau proffesiynol.

I bwysleisio ymhellach arwyddocâd profiad ac amser yn ystod y cyfnod sefydlu a phwysigrwydd dilyn trywydd hyn trwy gydol y cyfnod sefydlu, byddai’r Cyngor yn cyfeirio hefyd at y trefniadau sefydlu presennol lle mae’r cymorth a ddarperir gan y partïon amrywiol cysylltiedig yn aml yn cyd-fynd â phwyntiau allweddol (mewn amser), er enghraifft ar gyfer gosod targedau ac amcanion, cyfleoedd dysgu cenedlaethol ac adolygu cynnydd. 

Oherwydd natur byrhoedlog cyflenwi, cydnabyddir yn helaeth fod llawer o ANGau sy’n ymgymryd â’r gwaith hwn yn cael trafferth ennill y profiadau proffesiynol sy’n ofynnol i’w galluogi nhw i gyrraedd y safonau proffesiynol a’u henghreifftio. Yn aml, mae angen mwy o gymorth o lawer ar yr ANGau hyn i sicrhau eu bod yn gallu cwblhau’r sefydlu yn llwyddiannus. Os na fydd pob UCD yn addysgu’r cwricwlwm newydd, byddai’r Cyngor yn gwahodd Llywodraeth Cymru i gyflwyno dull o sicrhau bod ANGau mewn lleoliad UCD addas er mwyn gallu ymgymryd â sefydlu, h.y. byddai angen i’r UCD ddangos ei bod yn addysgu’r cwricwlwm newydd. 

Gyda hyn oll mewn cof, er bod y Cyngor yn cydnabod y baich gweinyddol ar ANGau i gofnodi sesiynau cyflogaeth ac mae’n cefnogi unrhyw newidiadau i ddileu’r baich hwn, mae’n pryderu y gallai’r newid hwn fod yn niweidiol i’w “gwelededd” ac, felly, eu cynnydd. Felly, byddai’r Cyngor yn gofyn i Lywodraeth Cymru am eglurder ynghylch yr agweddau ymarferol ar weithredu’r newid hwn, gan roi arweiniad i bob parti i sicrhau bod y cymorth gofynnol a phriodol yn cael ei dderbyn/ei ddarparu ar adegau priodol yn ystod sefydlu.

Mae’r Cyngor yn cytuno â’r cynnig i roi parhad cymorth i ANG cyflenwi gan fentor sefydlu mewn ysgol trwy gydol y sefydlu; fodd bynnag, mae’n pryderu eto y bydd yr anawsterau presennol a gaiff gwirwyr allanol wrth ddod o hyd i/cysylltu ag ANGau cyflenwi, y gallai’r newid hwn eu gwaethygu, yn trosglwyddo i’r mentor sefydlu.




Cwestiwn 5 – A ddylai gofyniad i gwblhau sefydlu o fewn cyfnod pum mlynedd o ennill statws athro cymwysedig (SAC) gael ei ailgyflwyno? 

	Cytuno
	
	Anghytuno
	☐ 
	Ddim yn cytuno nac yn anghytuno
	☐ 



Sylwadau ategol

	Mae’r Cyngor yn cefnogi’r argymhelliad i ailgyflwyno’r uchafswm o bum mlynedd ar gyfer cwblhau sefydlu, fodd bynnag, mae’n gofyn bod gweithredu a monitro hynny, a goblygiadau diffyg cydymffurfio (hynny yw, os bydd unigolyn yn mynd heibio i’r rheol pum mlynedd, bod hynny’n effeithio ar ei statws cofrestru gydag CGA) yn cael eu hystyried yn ofalus.

Bydd hyn yn cynnwys rhoi eglurder ac arweiniad i bawb sy’n gysylltiedig â’r rhaglen sefydlu yng Nghymru, gan gynnwys ysgolion, awdurdodau lleol, asiantaethau cyflenwi ac ANGau. Bydd hyn yn arbennig o bwysig i’r ANGau hynny nad ydynt yn dilyn y rhaglen sefydlu, gan amlinellu’n glir oblygiadau diffyg cydymffurfio i’w dyfodol fel athro yng Nghymru. Hefyd, byddai’r Cyngor yn gofyn i Lywodraeth Cymru ystyried prosesau cymorth i ANGau a all fod yn cael trafferth cwblhau’r sefydlu o fewn 5 mlynedd o ennill SAC, i sicrhau nad oes anfantais o unrhyw fath iddynt. 

Ar ôl gweithio gyda Llywodraeth Cymru cyn 2012 ar fonitro’r uchafswm pum mlynedd a oedd ar waith ar y pryd, byddai’r Cyngor yn amlygu’r profiad/materion canlynol i Lywodraeth Cymru eu hystyried:

· O dan y trefniadau blaenorol, cyn 2012, os byddai pum mlynedd wedi mynd heibio ers dyfarnu SAC (yr uchafswm pum mlynedd) ac roedd unigolyn mewn swydd athro ac yn gweithio tuag at gwblhau sefydlu, gallai barhau i wneud hynny heb weithredu pellach. Fodd bynnag, os oedd unigolyn yn gwneud gwaith cyflenwi byrdymor (na allai gyfrif tuag at sefydlu, ar y pryd), roedd yn ofynnol i’r unigolyn wneud cais i’r corff priodol am estyniad 12 mis er mwyn parhau i ymgymryd â gwaith cyflenwi byrdymor, ac ar ôl i ddeuddeg mis fynd heibio, gellid gwneud cais am ail estyniad deuddeg mis.  Ar ôl i’r ail estyniad ddod i ben, nid oedd hi’n glir beth fyddai’r canlyniadau i’r unigolyn a newidiwyd y rheoliadau cyn bod angen unrhyw weithredu. Byddai’r Cyngor yn gofyn i Lywodraeth Cymru roi eglurder am oblygiadau mynd heibio i’r uchafswm pum mlynedd (ac ystyried cysylltu hyn â statws cofrestru CGA). 
· Hefyd, byddai’r Cyngor yn gofyn i Lywodraeth Cymru roi eglurder am unigolion a fyddai, adeg gweithredu, eisoes y tu hwnt i’r uchafswm pum mlynedd yn ôl dyddiad eu SAC ac sydd naill ai:
· yn gweithio fel athrawon ysgol ac wedi symud ymlaen trwy’r graddfeydd cyflog, heb gwblhau’u sefydlu ac nad ydynt yn cymryd rhan yn y broses yn bresennol er gwaethaf nifer o hysbysiadau am y gofyniad i gwblhau sefydlu; neu 
· nad ydynt yn gweithio fel athrawon ysgol yn bresennol ac nid ydynt wedi cwblhau’u sefydlu, ond a allai ailymuno â’r proffesiwn yng Nghymru ar unrhyw adeg. 
· O dan drefniadau blaenorol, ni roddwyd unrhyw oddefeb i unigolion a all fod wedi aros cyn dechrau sefydlu ar ôl dyfarnu SAC iddynt (e.e. buont ar gyfnod absenoldeb mamolaeth neu cymeront saib o’r proffesiwn, ond dewisont gynnal eu cofrestriad fel athro ysgol gyda CGA). Er bod yr ANGau hyn yn gallu gwneud cais am estyniad 12 mis ymhen pum mlynedd i’w galluogi i wneud gwaith cyflenwi, roedd llawer ohonynt wedi’i chael hi’n anodd sicrhau gwaith tymor hwy i’w galluogi i ymgymryd â sefydlu a’i gwblhau. Ni ddylai ailgyflwyno rheol yr uchafswm pum mlynedd anfanteisio’r rheiny sydd, am ba reswm bynnag, wedi penderfynu oedi eu gyrfa addysgu. 
· Prosesau ar gyfer rheoli unigolion a enillodd SAC yng Nghymru ond, ar ôl cymhwyso, derbyniont swydd athro dramor a chwblhau cyfnod sefydlu neu broses gyfatebol dramor, ac sydd wedi dychwelyd wedyn i Gymru. O dan y rheoliadau presennol, mae'n ofynnol iddynt gwblhau sefydlu yng Nghymru ar ôl dychwelyd. Byddai’r Cyngor yn gwahodd Llywodraeth Cymru i ystyried newidiadau i’r rheoliadau i gydnabod statws proffesiynol tramor unigolion, gan felly eu heithrio rhag sefydlu yng Nghymru. Byddai hyn yn cyd-fynd â’r dull a ganiateir ar gyfer athrawon sydd wedi hyfforddi dramor.





Cwestiwn 6 – A ddylai ANGau allu cyfrif amser addysgu mewn unedau cyfeirio disgyblion sy’n addysgu’r Cwricwlwm newydd i Gymru tuag at eu sefydlu? 

	Cytuno
	
	Anghytuno 
	☐ 
	Ddim yn cytuno nac yn anghytuno
	☐ 



Sylwadau ategol

	Mae’r Cyngor yn cytuno y dylai ANGau allu cyfrif amser addysgu mewn UCDau sy’n addysgu’r Cwricwlwm newydd i Gymru tuag at eu sefydlu.

Byddai’r Cyngor yn gofyn i Lywodraeth Cymru ystyried y goblygiadau ymarferol ac unrhyw brosesau cysylltiedig i unigolion sy’n cael eu cyflogi mewn UCDau ar hyn y bryd; byddai hyn yn cynnwys os yw’r rheol pum mlynedd yn cael ei gweithredu, i’r rhai a gafodd SAC dros bum mlynedd yn ôl ond sydd heb gwblhau’u sefydlu eto. Hefyd, bydd hyn yn cynnwys sicrhau bod mentoriaid sefydlu mewn UCDau yn cael yr hyfforddiant a’r cymorth priodol.




Cwestiwn 7 – A ddylai rôl y corff priodol gael ei gwahanu rhag rôl y cydlynydd sefydlu i sicrhau rhaniad clir rhwng y dyletswyddau?

	Cytuno 
	
	Anghytuno
	☐ 
	Ddim yn cytuno nac yn anghytuno
	☐ 




Sylwadau ategol

	Mae’r Cyngor yn cytuno y dylai dyletswyddau gael eu gwahanu rhwng rôl y cydlynydd sefydlu, a fyddai’n gyfrifol am gyflwyno rhaglen cymorth sefydlu, a’r corff priodol, a fyddai’n gyfrifol am gymedroli argymhellion ar lefel genedlaethol.




Cwestiwn 8 – A ddylai’r penderfyniad ar ganlyniad sefydlu gael ei wneud gan y mentor sefydlu, gyda gwirwyr allanol yn ymgymryd â rôl sicrhau ansawdd ac yn delio ag achosion ffiniol ar ran y corff priodol?

	Cytuno
	
	Anghytuno
	☐ 
	Ddim yn cytuno nac yn anghytuno
	☐ 



Sylwadau ategol

	Mae’r Cyngor yn cytuno â’r argymhelliad mai’r mentor sefydlu sy’n penderfynu ar ganlyniad y sefydlu a bod y gwiriwr allanol yn ymgymryd â rôl sicrhau ansawdd.

Y mentor sefydlu sy’n gyfrifol am roi cymorth o ddydd i ddydd i ANGau sy’n ymgymryd â sefydlu. Gan eu bod yn datblygu perthynas waith agos gyda’r ANGau, nid yw’n briodol felly mai nhw sy’n gyfrifol am wneud yr argymhelliad terfynol ar ddiwedd cyfnod sefydlu’r ANGau.




Cwestiwn 9 – A ddylai rôl y mentor sefydlu gael ei hariannu a’i chyflawni gan fentoriaid hyfforddedig sydd (lle y bo’n bosibl) yn aros gyda’r ANG am y cyfnod sefydlu cyfan?

	Cytuno 
	
	Anghytuno
	☐
	Ddim yn cytuno nac yn anghytuno
	☐ 



Sylwadau ategol

	Oherwydd y rôl ganolog y mae’r mentor sefydlu’n ei chwarae yn y rhaglen, mae’r Cyngor yn cytuno y dylid darparu cyllid priodol ac mae’n croesawu’r arian a gyflwynwyd yn ddiweddar gan Lywodraeth Cymru ar gyfer rôl y mentor sefydlu. Mae’n cydnabod yr effaith arwyddocaol a gaiff hyn ar lefel genedlaethol y cyllid sefydlu y mae ei angen. Mae rôl y mentor sefydlu yn hollbwysig wrth ddatblygu athrawon o ansawdd uchel a dylid ei hystyried felly, nid dim ond ychwanegiad at rôl arall yn yr ysgol. 

Hefyd, mae’r Cyngor yn cytuno y dylai’r holl fentoriaid sefydlu gael hyfforddiant anogaeth a mentora o ansawdd uchel, ac y dylai fod yn ofynnol iddynt ei gwblhau, er mwyn ymgymryd â’r rôl. Yn hyn o beth a, chydag amser, gallai Llywodraeth Cymru fod eisiau ystyried bod pob mentor sefydlu yn cymryd rhan yn y rhaglen anogaeth a mentora genedlaethol. Mae’n bosibl hefyd y bydd am ddymuno ystyried model achrededig ar gyfer y rhaglen anogaeth a mentora genedlaethol. Hefyd, mae’r Cyngor o’r farn y dylai mentoriaid sefydlu fyfyrio’n barhaus ar eu hymarfer yn y rôl a chymryd rhan mewn dysgu a datblygiad proffesiynol perthnasol i gynnal eu sgiliau a’u gwybodaeth, a bod y Pasbort Dysgu Proffesiynol (PDP), y mae CGA wedi’i ddatblygu ar ran Llywodraeth Cymru, yn rhan annatod o holl hyfforddiant mentoriaid sefydlu a’i fod wedi’i wreiddio yn yr hyfforddiant hwnnw.

Eto yn rhinwedd ein rôl yn ymgymryd â nifer o dasgau gweinyddol sefydlu ar ran Llywodraeth Cymru, byddai’r Cyngor yn gwahodd Llywodraeth Cymru i ystyried systemau priodol i sicrhau bod mentoriaid sefydlu yn y rôl wedi cymryd rhan yn yr hyfforddiant gofynnol a, phan fydd mentor sefydlu’n symud ymlaen o’r rôl, bod ysgolion yn gallu dod o hyd i fentor arall wedi’i hyfforddi’n briodol i’r ANG.

Yn olaf, mae’r Cyngor yn cefnogi’r syniad bod ANG yn cael ei gefnogi, lle y bo’n bosibl, gan yr un mentor sefydlu am ei gyfnod sefydlu cyfan. Eto, byddai’r Cyngor yn gofyn i Lywodraeth Cymru sicrhau bod y systemau priodol ar waith i gynorthwyo’r mentor sefydlu â dilyn trywydd yr ANG a’i alluogi i ddarparu’r cymorth angenrheidiol a chael at broffil sefydlu’r ANG.





Cwestiwn 10 – Heblaw am y gofyniad arfaethedig i bob ANG ymgymryd â chyfnod parhaus o waith mewn un ysgol am o leiaf un tymor, neu ddau hanner tymor olynol (neu gyfnod cyfatebol os bydd ANG yn gweithio’n rhan-amser), a ydych o’r farn y dylai’r newidiadau arfaethedig i’r trefniadau sefydlu yn yr ymgynghoriad hwn gael eu rhoi ar waith yn barod at ddechrau blwyddyn academaidd 2022/23? Os oes unrhyw gynnig na ddylid ei roi ar waith ar gyfer dechrau blwyddyn academaidd 2022/23 yn eich barn chi, rhowch eich rhesymau dros hynny. 

	Cytuno
	
	Anghytuno 
	☐
	Ddim yn cytuno nac yn anghytuno
	☐ 




Sylwadau ategol

	Pe bai’r ymgynghoriadau’n cefnogi hynny, nid oes gan y Cyngor unrhyw wrthwynebiad i’r amserlenni a gyflwynir, ar yr amod bod y polisïau, y prosesau, yr arweiniad, yr hyfforddiant a’r cymorth angenrheidiol ar waith i bawb sy’n ymwneud â’r rhaglen sefydlu yng Nghymru. 





Cwestiwn 11 – Amlinellwch unrhyw gyfleoedd dysgu proffesiynol neu gymorth priodol a ddylai fod ar gael yn ystod camau cynnar gyrfa.

Sylwadau ategol 

	Mae’r Cyngor yn cefnogi cynlluniau Llywodraeth Cymru i ddatblygu Pecyn Cymorth Gyrfa Gynnar  (ECSP) a byddai’n gofyn i Lywodraeth Cymru sicrhau bod y Pasbort Dysgu Proffesiynol (PDP), a ddatblygodd CGA ar ran Llywodraeth Cymru, yn rhan annatod o’r ESCP. Mae defnyddio’r PDP wedi’i wreiddio mewn AGA yng Nghymru, mewn sefydlu ac yn y radd Meistr mewn Addysg. Byddai ei wreiddio yn rhan o’r ESCP yn ei gyfanrwydd yn ymddangos yn gam naturiol.




Cwestiwn 12 – Hoffem wybod eich barn ar yr effeithiau y byddai’r newidiadau arfaethedig i sefydlu yn eu cael ar yr iaith Gymraeg, yn benodol:

ar gyfleoedd i bobl ddefnyddio’r Gymraeg 
ac ar beidio â thrin y Gymraeg yn llai ffafriol na’r Saesneg.

Sylwadau ategol 

	Oherwydd y cyflenwad a’r galw, mae’r Cyngor yn ymwybodol bod ANGau hyfforddedig uwchradd cyfrwng Cymraeg i bob diben yn sicr o gael gwaith ac y byddent yn ymgymryd â sefydlu a’i gwblhau bryd hynny. Nid dyma’r achos bob amser i ANGau hyfforddedig cynradd. Felly, byddai’r Cyngor am sicrwydd gan Lywodraeth Cymru na fyddai’r cynnig i gyflwyno’r gofyniad bod pob ANG yn cwblhau cyfnod o gyflogaeth barhaus mewn un ysgol am o leiaf un tymor/dau hanner tymor yn olynol (neu gyfnod cyfatebol yn achos gweithwyr rhan-amser) ar ryw adeg yn ystod eu cyfnod sefydlu’n effeithio’n anghymesur ar eu gallu i wneud hynny mewn lleoliad cyfrwng Cymraeg. 





Cwestiwn 13 – Eglurwch hefyd os gwelwch yn dda sut rydych chi’n credu y gall y cynigion gael eu newid naill ai i leihau’r effaith negyddol neu gynyddu’r effaith gadarnhaol: 

ar gyfleoedd i ddefnyddio’r Gymraeg 
ac ar beidio â thrin y Gymraeg yn llai ffafriol na’r Saesneg.

Sylwadau ategol

	Dd/B





Cwestiwn 14 – Rydym wedi gofyn nifer o gwestiynau penodol. Os hoffech dynnu ein sylw at unrhyw faterion cysylltiedig nad ydym wedi mynd i’r afael â nhw, gallwch wneud hynny yma.

	Mae nifer o bwyntiau ychwanegol y byddai’r Cyngor yn gwahodd Llywodraeth Cymru i’w hystyried:

1. Mae cysondeb ac ansawdd y profiad a’r ddarpariaeth yn ystod sefydlu ar lefel genedlaethol, ranbarthol neu awdurdod lleol ac ar lefel leol wedi bod yn broblem hirsefydledig; mae’n bosibl bod chwalu’r consortiwm yn ne-orllewin Cymru wedi gwaethygu hyn. Mae’r Cyngor yn gwahodd Llywodraeth Cymru i ystyried manteision cyflwyno rhaglen sefydlu wedi’i hachredu (a’i monitro) yn genedlaethol, yn debyg i’r model sydd ar waith mewn rhaglenni addysg gychwynnol athrawon (AGA) yng Nghymru.
2. Er bod Lloegr wedi symud yn ddiweddar i raglen sefydlu dwy flynedd a’r goblygiadau bod unigolion yn symud i Gymru yn ystod y cyfnod sefydlu, mae’r Cyngor yn nodi nad yw Llywodraeth Cymru’n bwriadu diwygio’r trefniadau cilyddol. Nid yw’r Cyngor yn glir beth yw’r goblygiadau i ANGau sy’n symud o Loegr i Gymru ac i’r gwrthwyneb (yn benodol, y rheiny sydd wedi cwblhau sefydlu yn y naill awdurdodaeth neu’r llall yn rhannol) a byddai’n gwahodd Llywodraeth Cymru i gynnig eglurder yn hyn o beth.
3. I sicrhau bod pob ANG yn gallu cael mynediad teg at yr hyfforddiant cenedlaethol, p’un a yw wedi’i gyflwyno’n rhanbarthol neu ar sail awdurdod lleol, ni waeth pryd yn ystod y flwyddyn y mae’r ANG yn dechrau sefydlu, byddai’r Cyngor yn gofyn i Lywodraeth Cymru ystyried y negeseuon, y cyfathrebu a’r dulliau ar gyfer cael at yr hyfforddiant. Bydd hyn yn arbennig o bwysig i ANGau cyflenwi sy’n aml yn cael trafferth cael y cymorth angenrheidiol ac yn gorfod dewis rhwng mynychu hyfforddiant neu wneud diwrnod o waith â thâl, ac mae’n bosibl y gellid cyflawni hyn trwy fwy o ymwneud ag asiantaethau cyflenwi (a’u rheoleiddio yn y pen draw).
4. Yn anecdotaidd, mae’r Cyngor yn gwybod bod rhai ANGau cyflenwi yn amharod i hysbysu ysgolion bod angen iddynt gwblhau sefydlu. Yn achos athrawon a osodir gan asiantaethau cyflenwi, dywed cylchlythyr Llywodraeth Cymru ‘Ymsefydlu ar gyfer Athrawon Newydd Gymhwyso yng Nghymru (diwygiwyd Gorffennaf 2017) 012/2017’ y dylai asiantaethau cyflenwi “sicrhau eu bod yn ymwybodol o statws ymsefydlu'r athrawon sy'n cael eu lleoli mewn ysgolion, a rhoi gwybod i'r ysgolion am statws o’r fath”. Mae’r Cyngor yn ymwybodol nad yw hyn yn digwydd bob amser. Os rhoddir y newid arfaethedig ar waith, gallai Llywodraeth Cymru ystyried dulliau eraill o sicrhau bod asiantaethau cyflenwi’n cadw at eu rhwymedigaethau fel y’u hamlinellir mewn canllawiau. 
5. Dywed y ddogfen ymgynghori, “Mae'n anodd dod o hyd i rai ANGau neu nid ydynt yn 'weladwy' gan nad ydynt yn cofnodi eu sesiynau gyda Chyngor y Gweithlu Addysg. Mae hyn yn golygu na chaiff gwiriwr allanol ei neilltuo.”  Byddai’r Cyngor yn gofyn i Lywodraeth Cymru nodi bod gwiriwr allanol yn cael ei neilltuo pan anfonir ffurflen hysbysu sefydlu fel athro cyflenwi byrdymor i CGA pan fydd CGA yn gyfrifol am neilltuo gwirwyr allanol ar ran y consortia rhanbarthol neu’r awdurdodau lleol, ac nad yw’r neilltuo’n gysylltiedig â’r ANG yn cofnodi sesiynau gwaith cyflenwi byrdymor.
6. Byddai’r Cyngor yn gwahodd Llywodraeth Cymru i gyhoeddi ei hasesiad o’r effaith ar gydraddoldeb pan fydd yn cyhoeddi unrhyw newidiadau i sefydlu. 





	Mae ymatebion i ymgynghoriadau yn debygol o gael eu gwneud yn gyhoeddus, ar y rhyngrwyd neu mewn adroddiad. Os byddai'n well gennych i'ch ymateb aros yn ddienw, ticiwch yma:
	☐





